
 
 

 

 



Atan diɣ tuki-d tbeɛɛuct-nni yegnen deg wul-iw. Nniɣ-awen yakan mazal ad d-

aki… Waqila stufaɣ neɣ amek akka, bla qessam yiwen ma yeslaya-k akk. Yakan 

aḍebsi nni amenzu zéro : sin neɣ ma  iqbayliyen kan ay sen-yeslan, mais il faut 

pas deseperer : akken qqarent at zik . zreɛ ad yemɣi. ihi fihel ad sṭuqqteɣ awal : 

ssel-t-d ihi i wesxerbubec-agi :  

 

 

 

 

  

 

- 

 

 

 

 

 

Wa yekkat ɣef teqbaylit, wa yekkat di teqbaylit, amek ? 

 

Yiwen Uqbayli yettidir dagi di Fransa. Iḥemmel taqbaylit wexxer ak-in, anda ma 

iṛuḥ yewwi-tt yid-s. Asmi d mrurden ciṭuh warraw-is. Ixemmem yebɣa ad t-ten-

yawi ar tmurt ar warraw n gma-s, yebɣa ad mxalaḍēn akken ad issinen mliḥ ad 

mmeslayen taqbaylit. Qqaren-ak ma tebɣiḍ ad tt-mmeslayeḍ akken iwata 

tultlayt, ad tt-idireḍ anda tt-ttmeslayen.  

 

 

Imi yewweḍ ar tmurt, yufa arraw n gma-s ttmeslayen s tefransist. 

 

 

Lmut :  

 

Yiwwas lmut terwel-as-d i Rebbi.  

Imi d wweḍ ar lqaɛa, tebda tikli-s tettnadi anwa ara t-awi. Telsa-d taqendurt d 

taberkant, abruɛ-is yettifliw d tnilla n ubeḥri. Tnuda-d akk ddunit, imi tewweḍ ar 

yiwet n taddart, tebda tettcali deg yizenqan. Dɣa lɣaci mi ttwalan bdan regglen 

akk s ixxamen nsen. Ugaden.  

Lmut yeqqur wul-is, ulac win tt-yettɣiḍen... tettejgellib seg uxxam ara wayeḍ, 

tesṭuṭuc di ṭṭwiqan-nsen. 

 

Taḥbes deg wuxxam n yiwen n umerkanti, tenna-yas ak-awiɣ. Winna imi tt-

iwala fɣen-t idammen. Yebda yettruy-as i lmut, yenna-as :  



-Ayen ɛni ar ɣur-i id tusiḍ ? aṭas i yezẓlen deg ussu ṛuḥ zmir deg-sen. Nekk 

mazal-iyi d amecṭuḥ, tura kan i d-stufaɣ i ddunit… 

 

Tesla-as ddunit, dɣa terra-yas : 

-Sfeqdeɣ-d kan fell-ak, mačči ar ɣur-k id rziɣ tikelt-agi. Maca ad zziɣ tikelt 

nniḍen. 

Dɣa tkemmel abrid-is. Tufa yiwen ilemẓi, ala aglim ɣef yeɣsan, yeẓẓel deg 

wussu, iqher-it waṭṭan, yettnazaɛ si teqreḥ. Ur itett, ur itess.  

Yemma-as yeqqim s idis-is teskaw-yas imi-s s ubeḥnuq tettebbeɣ deg waman 

isemmaḍen.  

Walaɣ lmut tbedd-asen ɣef umnar, tettraǧu. Teqqim dinna tugi ad tt-ruḥ, dɣa 

nniɣ-as :  

 

01.  TAMETTANT 

 

Sliɣ-as tettnadi fell-ak 

Kečč, tiṭ-ik tugi ad tt-tẓar 

Nettat tettaẓ-d ɣer tama-k 

Kečč-i fell-as d awexxar 

Sdat-s ur tufiḍ leslak 

Nettat tettraǧu-k ɣef umnar 

Tuzen-d iyi-ixef-ik lehlak 

Waleɣ imɣi-k  yettɣar 

 

Waleɣ imɣi-k  yettɣar 

Warreɣ yebda yettibrik 

Teẓleḍ di tesga am usɣar 

Aṭṭan isumm adif-ik 

Ayen id ak-izedɣen yuɛar 

Yerẓa asirem n tudert-ik 

Waleɣ-tt tbedd-d ɣef umnar 

Tettraǧu ad d-yass wass-ik 

 



Tettraǧu ad d-yass wass-ik 

Ad ak-tawi yid-s ad ttruḥ 

Tettdeggireḍ deg wussan-ik 

Di tyersi-k iɛellaq rruḥ 

Yeɣli-d calwaw ɣef wallen-ik 

Zzman yewwet-ik ur ak-icuḥ 

Tafekka-k ad tt-yeǧǧ rruḥ-ik 

Ad tefser di tesga am ucedluḥ 

 

 

Ad tefser di tesga am ucedluḥ 

D abrid ar seddaw wakal 

Γur-k amkan d amecṭuḥ 

D terdest n lekfen amellal 

Rruḥ-ik ad yeffeɣ ad iruḥ 

Ar bab-is dayen ad yuɣal 

Tafekka-k ad ttrefden ɣef  lluḥ 

Ad tawin anda ur d tettuɣal 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

01. AḌU N CCWAL 

 

Isuḍ-d waḍu ɣef tɣaltin 

Yugar win akken n yeḍelli 

Iḥuza ihuc  akk tizemrin 

Anwa syess ur nesli 

Zhir-is yewweḍ akk tudrin 

Ilmeẓyen kkren, bdan tikli 

 

Yeffeɣ-d wabbu deg yixamen 

Γef tmurt yarra tili 

Deg yiberdan  mmaren idammen 

Yarres ujenwi ɣef tezli 

I yaɣlin deg yilmeẓyen 

Akken i lebda ad nili 

 

Deg yigenni tṣubb-d tagut 

Tafukt ur tt-nettwali 



Laḥzen yeɣli-d ɣef tmurt 

Tawwurt n lmut telli 

Naḥder meḍlen tugdut 

Ur bɣan ara ad tili 

 

Nwala tafat mi ttsaxsin 

Akken kan tṛuḥ ad d-teflali 

Mmugrent-aɣ-id s terṣaṣin 

Win ḥuzant  ad yaɣli 

Nessexreb-asen ayen ttmennin 

Bɣan ad aɣ-rẓen tadukli 

 

Mazal amennuɣ ad ikemmel 

Zzɛaf-nneɣ ad t-id-nesenfali 

Idles-nneɣ yiwen ur t-iɣeṭṭel 

Ad ibedd lebda, ur iɣelli 

Ad nemmet ad yidir  laṣel 

Akken ar sdat ad nwali 

 

 

 

 

 

 

 

 

 



 

 

 

 

 

 

 

 

 

 

 

Iḥezzazen 

                  I 

Wahmeɣ d-acu akka iṣaṛen 

Mi hedṛen medden 

Wagi nni d wihin yenza 

 Walaɣten mi ttazzalen  

Deffir yedrimen 

Yenza nnif, tenza trugza 

Sliɣ-asen walant wallen 

Mi ḍelqen ifassen 

Suturen s leqzub d laḥzaza 

Ma yella allaɣen d ilmawen 

Dacu ara xedmen 

Ma yella segxent tɣuzza 

 

 

Wa yenna-d ayen yessen 

Yeẓḍa-aɣ-d imeslayen 

Netta s lebɣi-s yenza 

Wayeḍ yessendi urawen 

Yeqqar-d ayen i as-d-qqaren 

qqlen d izgaren n tyerza 

Tekcem tsertit ixxamen 

Tebḍa ula d atmaten 

ɣer terburt id t-nuza  



Tebḍa tamurt d iḥicen  

tebḍa d ikabaren 

Sked tamaṭ ur t-ḥuza 

 

Tamurt texxuxed tuḍen 

Ar lkaf ittezzuɣren 

Ǧǧan agdud yettmarẓa 

Ad yass wass ifeṭṭiwjen 

Ad aɣen ad caɛlen 

Deg igenni ad afgent  tfarzezza 

Fsint ak tundar yeṭṭfen 

Nnarna icarrigen 

Ḍran-t temsal ur negza 

Neflen-d isaffen fekḍen 

Wwineɣ iḥemmalen 

Yewwi ilmeẓyen d imenza 

 

 

 

 

 

 

 

 

02. WWIΓ 

 

Wwiɣ alarmi  wwiɣ aṭas… 

Ɛebbaɣ tiyita n umeṭas 

Tiyitwin ɛeddan-t tilas, 

Ttmerẓ-aɣ ula d tullas 

 

S kra n win i umi mliɣ tawwurt 

Yuker-iyi, yewwi tasarut 



Iruḥ yezwar yekcem 

Yeǧǧa-d ul-iw iqeccem 

 

Ayen akk yezrin , yezri 

Wwiɣ s teɣzi, s tehri 

Tura ad sifeɣ wid sneɣ 

Akken gar-aneɣ ur nettneɣ 

 

Nekk ur kkateɣ atmaten 

Ur ttaǧǧaɣ ad ten-wwten 

Ttnadiɣ yal ass fell-asen 

Akken ad nemuṭṭaf ifassen 

 

Ḥemmleɣ idles d wansayen 

Ḥemmleɣ ad gniɣ imeslayen 

Ur leḥḥuɣ tikli n uzrem 

Leḥḥuɣ zerɛeɣ asirem 

 

S iẓeɣṭuṭen n yisefra uriɣ 

D tikta-w id ssefruriɣ 

Sneɣ anda tent-id-qqareɣ 

Ẓriɣ akked wid  heddreɣ 

Ur iyi-d-kkat, ur id reggem 

Ur id ttakk, ur yi-ṛeggem 

Neffeɣ-d deg yiwet n tsekka 

D atmaten ass-a, azekka 

 



Nekk, si zik, ur sɛiɣ tama 

Ur ak-d-ttɣimeɣ ar taɣma 

Yemma  yiwet, d taqbaylit 

Lliɣ s idis-is di yal tallit 

 

Ur ttikiɣ deg umussu d snulfaḍ 

Ur  iyi-teslusuyeḍ icifaḍ 

Nekk  luleɣ-d d Aqbayli 

Ad idireɣ s tikta-w, d ilelli 

 

 

 

 

 

 

 

 

 

Umi sriɣ i udlis-ik 

 

Ma ulac d acu ara d lemdeɣ 

Iwumi-iyi-t udlis-ik 

Tussna-k ɣef akken selleɣ 

Terra-k d iseggasen ar zik 

Ma yella d tidet i waleɣ 

Iwumi sriɣ i tmussni-k 

 

Ttnadiɣ ɣef tmussni ad issineɣ  

S tussna ad dduɣ ar zdat 

Deg uɣarbaz ayen akk lemdeɣ 

Yemla-yi abrid ar tafat 

It-yersiwin-inek regleɣ 

Ẓriɣ ur sɛint ara tifrat 



 

Arr akin snasel n laqyud-ik 

D ilelli bɣiɣ ad idireɣ 

Deg ul-iw   mḥiɣ isem-ik 

I tmetti ur k-id ttadereɣ 

Iswi-k isubb aswir-ik 

I tarwa-w ur k-sselmadeɣ 

 

D ilelli ḥemleɣ ad idireɣ 

Ḥarzeɣ ansayen n lejdud-iw 

I tektiwin izelgen regleɣ 

D lḥebs n lebda i tudert-iw 

Tayri akk d tugdut sneɣ 

S ǧǧuǧgent tameddurt-iw 

 

 

 

 

 

 

03. LḤERS 

 

Iḍerra wannar ucengu 

Ssarweten akken bɣan 

Cudden imurar s ajgu 

Ulawen caḍen rɣan 

Tḍul tefsut nettargu 

Ibeddel-as talɣa zzman 

Ticerket teṭṭef amergu 

Tecleqfit iɣder-it laman 

 

Lḥers iḥersen wussan 

Yesseɣras tundar n ccwal 



Ansi id kkan iɣisan 

Qqlent tfukal d timsal 

Kečč yetturaren s iɣeblan 

Timsal itent-iferrun d awal 

Agdud i yeswan qeḍran 

Ugadeɣ ad yeddem uzzal 

 

Tewweḍ-d lmut s imnaren 

Terẓa snasel n tuggdi 

Kkren-d mgal-is yilmeẓyen 

Ccwal yennul tifidi 

Mmugren rrṣaṣ s yiblaḍen 

Lahna tegguma ad d-nadi 

Sliɣ i iẓuran msawalen 

Tilelli ad tt-id-ccrew tidi 

 

 

 

 

 

04. IḌUL UBRID 

 

Tewweḍ-d ar wanda tuɛar 

Ugadeɣ ad nemsexsar 

Ad nhudd akk ayen nebna 

Tewweḍ ar wanda tzeyyar 

Ugadeɣ ɣef uẓar 

Ad nettu ayen akk id nenna 

  



 

Yewweḍ-aɣ-d ccwal s amnar 

Icarreg-d  izuɣar 

I tmetti ibeddel tugna 

Am yezgaren n uqḍar 

N teddu neṭṭafar 

Neqqar-as ad naf lahna 

 

Iḍul ubrid i aɣ-yewwin 

Aṭas i mazal n tikli 

Kfan wid yettrebbin 

Yuɣal uselmad d akli 

 

Anef i uḥricen ad ɛebbin 

Ččan tarbut ɣef imekli 

Mazal ungifen ad ɛebbin 

Arda asen-d-ssiwel tdukli 

 

Yiwen iṣṣub, wayeḍ yuli 

Wa yettraju taswiɛt ad tt-beddel 

Yiwen yettnadi ɣef tlelli 

Wayeḍ yettɛebbi ddel 

Yiwen yessebɛad tamuɣli 

Wayeḍ tiṭ-is temmundel 

Yiwen yugi  taduli 

Wayeḍ s lebɣi-s i tt-yeddel 

 

 

Afrasen 



 

1. Anda akka tarriḍ 

Acḥal llesnin ? 

Ansi akka id kkiḍ ? 

D acu ik id yewwin? 

D acu ara ɣ id ini-ḍ 

Lhedṛa-k ur temεin 

Aṭas iɣ id aḥki-ḍ 

Naεya deg-temεayin 

 

2. D acu id suli-ḍ ? 

Ahil-ik yettbin 

Di lekteb tsenni-ḍ 

Agdud yesmiskin 

Ass-a aɣ tettnadi-ḍ 

Ula s teftilin 

D acu akka tebɣi-ḍ ? 

I wumi tifranin ? 

 

3. Ttugdut i tenɣ-iḍ 

S uḥaḥi tteɣṛatin 

Nessen-ik ak teẓṛi-ḍ 

Amezry-ik yettbin 

Uɣal ansa id kk-iḍ 

Ṛuḥ baεd-aɣ akin 

D acaraf d aεyi-ḍ 

Barka-k tirwayin 

 

4. Xaḍen yimawen 

Yettwaεfes wezref 

Ul-awen ččuṛen 

Tasa la tneddef 

Tamurt aεzizen 

Teselqaf d aselqef 

Turad s idammen 

Deg-sen taḥnunef 

 

 

 

 



 

5. Smesden tafrut 

Cellaḥn ikesman 

Ččan-aɣ tarbut   ---- (Aṛẓan-aɣ) 

Teggaṛn-aɣ-ed iɣsan 

Gezren tamurt 

Ur tufi jibṛan 

Meḍlen tugdut 

Warraw n yiḍan 

 

6. Iqarra ad ttlalen 

Win tuf-iḍ ad yadef 

Mi iɣ yektal s wallen 

Ad yezzi aɣ yeqesef 

Nekni ittiḥemlen 

Mačči ad asen-anef 

Xas ma ad aɣ ḥebsen 

Xas ma an ttewjeyyef 

 

7. Iwumi leqzeb ? 

Acuɣaṛ tixidas ? 

Andat uḥezzeb ? 

Anidatent tissas ? 

Barkat ajelleb 

Xas get-as tilas 

Barka-t aweddeb ? 

Yalwa yaεqel gma-s 

 

8. Lhejna-k ayul 

D acu akka iṣaṛen 

Win id yusan aɣ yeshul 

Aɣ yar d alqafen 

Newwi abrid iḍul 

Γezzif d asawen 

Barrik ur mellul 

Yeččuṛ d afrasen 

 

 

. 

05. LUKAN I BΓIΓ 

 

Lukan bɣiɣ ccwal 

Yeshel ad caɛleɣ timess 

Ad d-iniɣ kan awal 

Bab-is ad t-yessimes 

Lukan bɣiɣ ccwal… 

Ad sɣezzfeɣ awal 

Bab-is ad t-iɣummes 

 

Lukan bɣiɣ tiyita 

Yeshel ad wwteɣ s-yiɣil 

Sneɣ akken iwata, 

Ktaleɣ-d s wallen iɣil 

Lukan bɣiɣ tiyita… 

Ad ggreɣ tikkufta 

Am waman ur n-nɣil 

 

Lukan bɣiɣ isefra 

D izli ara d ttaruɣ yal ass 

Ur ten-id-qqareɣ ara s tuffra 

Iles-iw ur as-ttḥudduɣ tilas 

Ur ttnadiɣ taluft ma tefra 

Ur d qqareɣ : tefra 

Iles-iw ad yecbu aḥlalas 

 

Nekk teẓẓuɣ talwit 



Deg wul n yal d amdan 

Bɣiɣ tamment n tzizwit 

Ad tt-nečč, seg wul aẓidan 

Ayen ilhan ttawiɣ-t 

Ayen n diri zzeggiɣ-t 

Ur tettbabba deg yir iberdan 

 

S yimru-w ad ak-naruɣ tafyirt 

Fhem, ur ḥemmleɣ ccwal 

Ur lliɣ ara d uccen n tmazirt 

Ur d ttakereɣ deg udernu tizwal 

Ṭṭfeɣ amkan-iw di tesrirt 

Ttḥadareɣ tgejrirt 

Ttmeslayeɣ-d kan tikwal 

 

 

 

 

 

 

 

 

 

 

 

 

 



 

 

 

06. URRIF 

 

Jjiq, lxiq, iḍaq ṛṛuḥ 

Allaɣ-iw yunag, yettferfir 

Teǧǧa-yi ddunit, truḥ 

Tṛuḥ udem-is ur t-teffir 

Ula d nekk nniɣ-as : "ruḥ, 

Akem-in ḍeffeɣ s deffir" 

Ahat ad ḥlun lejruḥ 

Ad yekfu wurrif, d ukuffir 

 

Tarreẓ tesɣart n tegmat 

Yiwen ur yesteqsay fell-as 

Nelsa abernus n tecmat 

Nhudd i wansayen tilas 

Nɣezz annu di telmat 

Ur d-ulin waman fell-as 

Nebra i tutlayt n tyemmat 

Neǧǧa-tt tezder di temḍellas 

 

Ibeddel wudem n yimdanen 

Nettwali tbeddel teswaɛt 

Abrid win ara aɣ-t-yesseknen 

Nsuḍ nessnes-as tcemmaɛt 

Ččuren yilesawen d isennanen 

Yettwakkes ujeɣlal n tzarraɛt 



Nettasem deg win d-ibanen 

Nerẓa awal n tejmaɛt 

 

 

Ncarreg isebtaren n tezmamt 

Allaɣ si tmusni yeffud 

Yeffeɣ-d wuxxam di texxamt 

Tecɛel tmest tettenfufud 

Nečča tagulla d tasemmamt 

Agdud tarreẓ-yas wafud 

Yerres ujenwi ɣef tgezzamt 

Nebda agezzum s useffud 

 

 

 

****Ẓriɣ asmi ara mmteɣ**** 

* 

Ayen akk uriɣ di tudert-iw 

Drus maḍi i t-yeɣran 

Ayen akk tekka ddunit-iw 

Fell-i urjin i d-nudan 

Deg yidlisen ayen jerdeɣ 

Ad ten-id-ǧǧeɣ d araz 

Ẓriɣ asmi ara mmteɣ  

Ad as-tinim : " ziɣ amedyaz" 

*Tikwal mi ara d-yettmeslay wul,  

Ur nezmir ara ad ten-ḥbes,  

Ur nezmir ad as-nini ḥbes 

. 

Uriɣ akk ayen i umi ḥulfeɣ 

Yerna uriɣ-ten s teqbaylit 

Xas yiwen wass ad ruḥeɣ 

Ẓriɣ ad d-alseɣ talalit 



Ayen akk ara awen-d-ǧǧeɣ  

Am teqcert igzem ucaqur 

Ẓriɣ asmi ara mmteɣ  

Ad as-tinim : " ziɣ anaẓur" 

*Tikwal mi ara d-yettmeslay wul,  

Ur nezmir ara ad ten-ḥbes,  

Ur nezmir ad as-nini ḥbes 

. 

Ad d-asen akk wid-n sneɣ 

Ad d-asen diɣ wid-n iyi-snen 

Ad d-ččaren taddart-nneɣ 

Si yal tamnaḍt ad d-asen 

Gar-awen ad d-beddeɣ 

Mi ara awen-d-mmeslayen 

Ẓriɣ as-nni mi mmuteɣ  

Awen-d-ɣlin imeṭṭawen 

*Tikwal mi ara d-yettmeslay wul,  

Ur nezmir ara ad ten-ḥbes,  

Ur nezmir ad as-nini ḥbes 

 

 

 

 

Ay at uɛebbuḍ 

Ay at uɛebbuḍ yeflan 

A flan akked flan 

Ay at uḥelqum 

Tikli-nwen yiwet, tban 

D tikli izerman 

Ɣef uɛebbuḍ i tleḥḥum 

Tesserɣem tamurt yefsan 

Teččam ayen illan 

Teǧǧam-aɣ-d lehmum 

 



Yal wa amek i aɣ-d-iwala 

Yal wa anda yensa 

Mi nbedd ad neɣli 

Taqbaylit –nneɣ tella 

Iḍelli ass-a 

Mazal ad tili 

Mi d-yekker menwala 

Aɣ-yemmel tilisa 

N ugdud aqbayli 

 

A kunwi yettḍebbiren 

S warfad ifassen 

Tugim taqbaylit 

Anwa akka iken-ifernen 

Yefka-awen allalen  

Tetthuddum tajaddit 

Mazal idurar bedden 

Ad tt-meslayen 

S nnif d tfenṭazit 

 

Ma yella tugiḍ yemma 

Iles-iw yegguma 

Ad as-yebru i tebbaylit 

yid-awen yal ass tuzzma 

Mazal ccama 

Tacfa-as tallit 

Laṣel-nneɣ ur yesɛi ssuma 



Ur as-tɣelli lqima 

Treṣṣa tgejdit 

 

Turiḍt 

 

Yiwen yerḍa-d di tejmaɛt, dɣa dewren-d akk ɣur-s ttmuulent.  Yenneḥcam irwel-

d dɣa  azekka-nni yuɣal d asentel di taddart. Yeddem lqecc-is iruḥ ar temdint. 

Yeqqim dinna acḥal iseggasen ur d-yuɣal ara.  

Zrin iseggasen, dɣa argaz-nni ixemmem ad yuɣal ar taddart s wudem niḍen, 

akken ur tettaɛqalen ara. Yeǧǧa ačamar d uceččuy. Akken kan yekcem taddart 

dɣa yemmuger-d yiwen, yenna-yas :  

-Ttnadiɣ ɣef leflani, netta d netta yakan. 

- winna ur t-yaɛqil ara, yerra-as :  

-Seg wasmi d-yeṛḍa di tejmaɛt, yennejla. 

 

Dɣa argaz-nni yeẓra belli imezdeɣ ur ttun ara tadyanit-is, dɣa yuɣal ar temdint 

war tuɣalin. 

 

Amek qqaren imdanen ayen yelhan tettunt ma d ayen n diri ceffun fell-as 

 

Taddart taqdimt yettwattun 

Taddart-iw tezga-d gar sin isaffen. Asif deg umalu wayeḍ deg usammar. Tezdew 

s idis n teẓgi n Ukefadu. Tajumma-s meqqret d izli, mačči dayen d ttaṭafent 

wallen. Lqaɛa-ines di tama tuli, di tayeḍ tṣubb ulac aṭas n lemqiɛda.  

Abrid n ukeṛṛus neɣ abrid ameqran akken i as-qqarent temɣarin, yewḍa-tt ɣef snat 

n tamwin, tama n ufella akked tama n wadda. Abrid-agi ur yessufuɣ ara, yessawaḍ 

kan imezdaɣ n taddart ar taddart. 

Aṭas n yiberdan ireqqaqen i yicergen tizenqatin n taddart, ssufuɣen  akken ma llan 

ar ubrid ukeṛṛus. Ixammen-is sedṛen wa deffir wa, wa isenned ɣef wayeḍ, wa ɛlay, 

wa yerxa.  



Imezdeɣ n taddart nnarnan s waṭas, fɣen akk s lebni ɣer beṛṛa n taddart, ǧǧan 

taddart taqdimt. Ixammen imaynuten, meqqin-d am treɣla deg yigran. Tuɣal 

taddart tettak anzi ar temdint s tmezduɣin-is ɛlayen akked tḥuna di yal amkan.  

Wwiɣ abrid-iw ar taddart taqdimt, udfeɣ ar yiwen uxxam. Am yixxamen akk 

yellan dinna, iqermud-is yerdem, tasga-ines tcuff, kra n yudɣaɣen grurjen-d ar 

lqaɛa. Aɛric n tejnant yerran tili i ubrid yettawin ar tewwurt n uxxam. Tajnant ur 

tufi afus ara tt-iẓebbren, kra n triwa ɛelqent-d am iẓedyen, ma d iguza ulac, kra n 

tɛeqqayin kan i d-yettbanen.   

Lluḥ n tewwurt n beṛṛa icudd s ileẓwi ar tmeddict n lluḥ wis sin i d-iqureɛ umder, 

taẓekṛunt-is teclex, tɛelleq. Di lferca mazal tamuqqint n qlilu tenta gar-as d ṛṛef. 

Afrag-is tezdeɣ-it tsussmi, ulint-d teblaḍin-is. Tiɣemmar-ines yuli-tent uberčečču 

n tissist.  

Deffir n tewwurt n daxel, mazal tasebbalt teččur d aman akked tseṭṭa n tidegt 

iferriwen-is qquren. Tumlilt iselɣen tasga teslex-d teɣli-d ɣef ulemsir yersen ɣef 

tesrirt. Tixmiṛt iselɣen tiɣerɣert wwten deg-s iɣisan, teftutes.  

Mazal acbayli di teɣmert, taqruct tqeccem tɛelleq s ilni ar ujgu. Aẓeṭṭa celxen 

ifeggagen-is, kra n ulman cudden ar tjebbadin. Mazal ciṭuḥ n yiɣed sdaxel n 

lkanun, seg yidisan-is rsen yinyen, kra n yilɣan, kra n tseḍwa n uceṭṭub akked 

teqcert taḥeḍmant.  

Kra n ijeqduren rsen wa ɣef wa deg wagens : taccuyt, taseksut, tabaqit, aɣenja, 

tabuqalt, ..... Takufit d ukufi ffuncen, mazal-iten rsen ɣef udebder war tidima. 

Adaynin yeččur d timercalin n tuga, maca ulac tayuga. Takanna seg wayen tɛebba, 

tekna, taḍwiqt-is yetthuzzu-tt ubeḥri, tettẓenẓun.  

Deffir n wexxam, walaɣ aqwir, xas akken lal-is teǧǧa-t, netta mazal yettaǧǧa-d,  

mazal taga akked tɣeddiwt tmeqqi-d deg wakal-is. 

Kemmleɣ abrid-iw, ɛeddaɣ nnig tala. Ufiɣ-tt d tilemt, taḥzen, deg ucercur-is ur d-

cerbubeḍ tiqit n waman. Di tesga-ines tahruri, iqermuden-ines ɛelqen gar igenni 

akked tmurt. Abrid-is d ilem, yebda irgel-it inijjil, dayen ur tettawint ara tullas. 

Asariǧ deg i tessen yiqḍaren yudam, yeẓqef. 

Imi wwḍeɣ ar tejmaɛt, ufiɣ-tt d tilemt, ula d amɣar ur yettnuḥ. Lkanun-is yeččur 

d iɣed, mazal kra n yisufa tessager tmest. Ssqef-is yessebrek-it duxxan, ttbanen-d 

kra n iṭiṭucen deg yiqermuden yerẓen, kra iqujjimen deg-s ɣlin-d ar tɣerɣert-ines. 

Tiɛettabin deg ttɣiman yimɣaren, yuli-tent uɣebbar. 

Fahim MESSAOUDENE 

 



 

 

Ccix muhand  

 

Acku adɣaɣ din 

Rrmel din, 

Aman din 

 

 

 

 

Amecḥaḥ 

 

Tagi teḍra di yiwet n taddart. Bɣan ad d-ḥejben timeqbeṛt n taddart, dɣa ssutren 

deg yimezdaɣ akken ad d-bezzren. Wwḍen ar yiwen uqejmamaṛ (umecḥaḥ), 

nnan-as i yiwen . 

-Bezzer-d akken ad d-nebnu ssur i tmeqbeṛt 

 

Yerra-asen, yenna-asen : 

-Urǧin ẓriɣ yiwen yemmut, yemḍel di tmeqbeṛt, irwel-d. 

 

 

 

Timussa :  

. 

Yiwen yekcem ar lqahwa yenṭeq yenna :  

-Tesɛam KAWKAW ? 

 

Yerra-as-d UMƐELLEM-nni lqahwa yenna-as :  

-Ur nesɛi ara. 

 

Argaz-nni iruḥ yeffeɣ. Azekka-nni yuɣal ar din. Ibedd ɣef tewwurt, yendeh 

yenna :  

-Tesɛam KAWKAW ?  

 

Ibeṛṛen-it-id UMƐELLEM nni n lqahwa, yerra-as-d s zzɛaf : 

-Nniɣ-ak-d iḍelli, belli ur nesɛi ara. Lukan ad uɣaleḍ azekka, ad ɛelqeɣ tafekka-k 

s umesmaṛ ɣer lḥiḍ. 

 

Azekka-nni, kifkif, argaz-nni yuɣal ar lqahwa-nni. Ibedd ɣef deg umnaṛ n 



tewwurt yenna-yas i Umɛellem lqahwa :  

-Tesɛiḍ imeṣmaṛen ? 

 

Yerra-as Umêllem-nni n lqahwa :  

-Ala ur nesɛi ara. 

 

Ikemmel-as urgaz nni yenna-as : 

-I kawkaw.... tesɛam ;! 

 

 

Win ittnadin tacacit-is 

 

Yiwen wargaz yettnadi tacacit-ines, i as-iɛerqen aggur yezrin. 

Seg wakken ur yesɛi ara idrimen akken ad d-yaɣ wayeḍ, iruḥ ar lǧamaɛ ad yaker 

yiwet. 

Imẓulla mi kecmen, ǧǧan iselsa-nsen (lqecc-nsen) beṛṛa. . 

. 

Akken yebda ccix taẓallit n ljamuɛa, dɣa argaz-nni iruḥ s tuṣṣra ar wanda akken 

llant tcucay akken ad d-yefren yiwet. 

. 

Dɣa yenna-as-d kra : "ur ttaker ara. Dɣa ibeddel ṛṛay-is din-din. 

. 

Imi tfukk tẓallit n ljamuɛa, iruḥ ar ccix yenna-as : 

-Ussan yezrin teɛreq-iyi tcacit-iw, ur sɛiɣ ara idrimen akken ad d-aɣeɣ tayeḍ. 

Dɣa ass-a, imi tebda tẓallit, usiɣ-d akken ad akreɣ yiwet dagi di lǧamaɛ. Ar 

tagara beddleɣ ṛṛay-iw imi k-in-sliɣ tettmeslayeḍ-d. 

. 

Yerra-as ccix-nni yenna-as : 

-Dayen yessefṛaḥen a mmi. Ahat imi d mmeslayeɣ akken ɣef yimakaren, d wid 

yettakren sumata ? 

. 

Yenna-as wargaz-nni : 

-Ala, imi d mmeslayeḍ akken ɣef tlawin, dɣa mmektaɣ-d anda ǧǧiɣ tacacit-iw.  

. 

. 

Tagara  

 

Ihi asxervuvec agi iwumi d teslam akka ur cfiɣ ara akk ɣef imawlan-is. Ma d 

isefra nni kan c’est sur inu, ma d ayen nniḍen ur cfiɣ ara. Yiwen n uẓeɣṭuṭen 

waqila n Jibran xalil cfiɣ-as parce que ussan iɛeddan i tesxerbubceɣ. J’espère 

kan imawlan-is ur iyi-tt-lummen ara…  

 



Ma d asṭenṭen-agi jevdeɣ tid ar icennayen nneɣ : Brahim at-ɣebri, Abdelhak 

sahel, Smail Kessay, said kessas... Madjid soula, kamel Iflis, 

Ihi sahitu 

Ar timlilit  

 

 

 

 

 

 


